
嗽之脈象順逆 

  嗽脈多浮，浮濡易治，沉伏而緊，死期將至。  

〔註〕： 

   嗽乃肺疾，脈浮為宜，兼見濡者，病將退也。若沉伏與緊則相反而

病深矣。不死何待？ 

※四診心法要訣-第七篇*廿七病的吉凶脈 10 

喘之脈象順逆 

  喘息抬肩，浮滑是順，沉濇肢寒，切為逆證。  

〔註〕： 

   陽喘多實，風與痰耳，故脈以浮滑為順。陰喘多虛，寒與虛也，故

脈沉濇，四肢寒者，均為不治逆證。 

熱證之脈象順逆 

  火熱之證，洪數為宜，微弱無神，根本脫離。  

〔註〕： 

   熱證而得洪數，乃正應也。若見微弱，證脈相反，根本脫離，藥餌

不可施矣。 

骨蒸之脈象順逆 

  骨蒸發熱，脈數而虛，熱而濇小，必殞其軀。  

〔註〕： 

   骨蒸者，腎水不足，壯火僭上，虛數二脈，是正象也。若濇小之脈，

所謂發熱脈靜，不可救耳。 

虛勞之脈象順逆 

  勞極諸虛，浮軟微弱，土敗雙弦，火炎細數。 

〔註〕： 

   虛證宜見虛脈，若兩關脈胘，謂之雙弦。弦乃肝脈，右關見之，是

肝木乘脾，故曰土敗。勞證之脈，若見細數，乃陰虛火盛，上刑肺金，

便不可治。 

失血之脈象順逆 

  失血諸證，脈必見芤，緩小可喜，數大堪憂。  

〔註〕： 

   芤有中空之象，失血者宜爾也。緩小亦為虛脈，順而可喜，若數且

大，謂之邪勝，故可憂也。 

蓄血之脈象順逆 

  蓄血在中，牢大卻宜，沉濇而微，速癒者稀。  

〔註〕： 

   蓄血者，有形之實證，見牢大之脈，脈證相宜。倘沉濇而微，是挾

虛矣。既不能自行其血，又難施峻猛之劑，安望速癒也？ 

消渴之脈象順逆 

  三消之脈，數大者生，細微短濇，應手堪驚。  

〔註〕： 

   渴而多飲為上消，消穀善飢為中消，渴而便數為下消。三消者，皆

燥熱太過，惟見數大之脈為吉耳。細微短濇，死不可救也。 

淋閉之脈象順逆 

  小便淋閉，鼻色必黃，實大可療，濇小知亡。  

〔註〕： 

   鼻頭色黃，必患小便難。六脈實大者，但用攻病之劑必癒。若逢濇

小，為精氣不化，死亡將及矣。 

 


